
Guha AshtakaM

ગુહાષ્ટકમ્

ૐ શ્રીમહાગણપતયે નમઃ ।
વન્દે ભાનુસહસ્રકોટિસદૃશં વન્દે સુરેન્દ્રાર્ચિતં 

વન્દે માલ્યવિભૂષિતં શિવસુતં વન્દે ગુરૂણાં ગુરુમ્ ।
વન્દે વેદકદમ્બકૈરભિનુતં વન્દે મયૂરાસનં

વન્દે સિદ્ધગણાશ્રયં પ્રતિદિનં વન્દે ગુહં ષણ્મુખમ્॥ ૧॥
વન્દે પાટલદામશોભિતતનું વન્દે ભવાનીસુતં

વન્દે સિદ્ધસુરાસુરેન્દ્રનમિતં વન્દે સુરારિદ્વિષમ્ ।
વન્દે પૂર્ણશશાંઙ્કમણ્ડલમુખં વન્દે દ્વિષણ્નેત્રકં

વન્દે જહૂનુસુતાસુતં શિવકરં વન્દે ગુહં ષણ્મુખમ્॥ ૨॥
વન્દે ભક્તજનાર્તિહં   શ્રુતિનુતં વન્દે કુમારં પરં

વન્દે કોમલમ્પાદપલ્લવમહં વન્દે શરાદુદ્ભવમ્ ।
વન્દે કૃત્તિકમાતૃકાસ્તનજપં  વન્દે વિભું પાવકિં

વન્દે કુઙ્કુમરક્તવર્ણમભયં  વન્દે ગુહં ષણ્મુખમ્॥ ૩॥
વન્દે વજ્રધરેણ સેવિતપદં વન્દેઽનલાદુદ્ભવં

વન્દે દણ્ડધરેણ ચ પ્રવિનુતં વન્દે નરાશિસ્તુતમ્ ।
વન્દે પશ્ચિમદિક્પતિસ્તુતગુણં વન્દે મહત્પૂજિતં

વન્દે યક્ષકૃતાશ્રયં શિવગુરું વન્દે ગુહં ષણ્મુખમ્॥ ૪॥
વન્દે રોગમહોરગસ્ય ગરુડં વન્દે દયાસાગરં

વન્દે તારકસિંહશૂરદમનં   વન્દે નિધીનાં નિધિમ્ ।
વન્દે મન્મથકોટિકોટિસદૃશં વન્દેઽરવિન્દાનનં

વન્દે જારશિખામણિં  વરતનું વન્દે ગુહં ષણ્મુખમ્॥ ૫॥
વન્દે વન્દનતત્પરા ભુવિ જના વન્દે કૃપાલેશતો

વન્દે યસ્ય મહાધનાઃ સુનયુતા વન્દે ભવન્તિ સ્મ તમ્ ।
વન્દે દક્ષિણદિઙ્મુનિપ્રિયગુરું વન્દે કલાનાં નિધિં

વન્દે કેશવભાગિનેયમનિશં વન્દે ગુહં ષણ્મુખમ્॥ ૬॥
વન્દે મઙ્ગલદાયકં  કલિયુગે વન્દે પરોક્ષસ્થિતં

વન્દે પાલિતસર્વલોકનિવહં વન્દે પરં દૈવતમ્ ।
વન્દે કુક્કુટકેતનં સુવિદુષાં વન્દે મુદાં દાયકં

વન્દે શક્તિધરં શિખીન્દ્રગમનં વન્દે ગુહં ષણ્મુખમ્॥ ૭॥
વન્દે પાતકતૂલજાલપવનં વન્દે વલારિસ્તુતં

વન્દે લોકવિમોહનં ખલહરં વન્દેઽખિલવ્યાપકમ્ ।
વન્દે સર્વસુખાવહં સ્વભજનાદ્ વન્દે મલધ્વંસકં

વન્દે શૈલસુતાત્મજં સુખકરં વન્દે ગુહં ષણ્મુખમ્॥ ૮॥
વન્દે ભૂતપિશાચશાસનપરં વન્દે સદા શામ્ભવં

વન્દે ઘોરભયાપમૃત્યુહરણં વન્દે નરાણાં ગતિમ્ ।
વન્દેઽગાધભવાર્ણવસ્ય તરણં વન્દે સુરાણાં પતિં

વન્દે શાશ્વતભક્તિમુક્તિફલદં વન્દે ગુહં ષણ્મુખમ્॥ ૯॥
ઇતિ શ્રીગુહાષ્ટકં સમાપ્તમ્ ।

